
Ağdaş Rayon Statistika İdarəsi tərəfindən “Ümumdünya statistika günü” ilə 

əlaqədar tədbirlər keçirilmişdir 

Ağdaş rayonunda “Ümumdünya Statistika Günü” və Azərbaycanda rəsmi 
statistikanın yaranmasının 105-ci ildönümü  ilə əlaqədar bir sıra elmi və maarifləndirici 
tədbirlər keçirilmişdir.  

Tədbirlərdə Ağdaş Rayon İcra Hakimiyyəti başçısının müavini, Yeni Azərbaycan 
Partiyasının Ağdaş rayon Təşkilatının sədr müavini, Dövlət İdarələri və İctimai Xidmət 
İşçiləri Həmkarlar İttifaqı Ağdaş rayon Komitəsinin sədri, Ağdaş rayonu üzrə təhsil 
sektorunun müdiri, Ağdaş şəhər M,Şeyxzadə adına İnternat tipli Texniki, Humanitar və 
Təbiət fənləri təmayüllü gimnaziyanın direktoru, Ağdaş Rayon Statistika İdarəsinin 
əməkdaşları, idarənin keçmiş əməkdaşları olan təqaüdçü statistiklər, digər idarə və 
müəssisələrin nümayəndələri iştirak etmişdir. 
 15 oktyabr 2025-ci il tarixində keçirilən tədbirdə ilk öncə Ümummilli Lider Heydər 
Əliyevin Ağdaş rayonunda ucaldılmış abidəsi ziyarət edilib, abidə önünə gül dəstələri 
düzülüb. 

Ağdaş Rayon Statistika İdarəsinin rəisi Elşən Abdullayev tədbiri giriş nitqi ilə açaraq 
Ümumdünya statistika gününün əhəmiyyətindən danışıb və bu əlamətdar günün 2010-cu 
ildə Birləşmiş Millətlər Təşkilatının Baş Assambleyası tərəfindən qəbul edilməsində əsas 
məqsədin statistikanın dövlət idarəçiliyində, sosial-iqtisadi inkişafda, eləcə də beynəlxalq 
əməkdaşlıqda oynadığı mühüm rolun ictimaiyyətə daha geniş tanıtmaq olduğunu 
vurğulayıb. 

Ağdaş Rayon Statistika İdarəsinin keçmiş rəisi olan Arif Qurbanov “Ümumdünya 

Statistika Günü” münasibətilə tədbir iştirakçılarını təbrik etdi. O, bildirdi ki, Ümumdünya 

Statistika Günü yalnız statistik peşə sahiblərinin bayramı deyil, həm də bütün cəmiyyət 

üçün mühüm əhəmiyyət daşıyan bir gündür. Çünki rəqəmlər həqiqəti ifadə edir, həqiqət 

isə inkişafın əsas yol göstəricisidir deyə o, qeyd etdi. 

Ağdaş rayonu üzrə təhsil sektorunun müdiri Rüstəm Aslanov çıxış edərək, 

statistika sahəsinin cəmiyyət və dövlət idarəçiliyindəki əhəmiyyətindən bəhs edib. O, 

bildirdi ki,  statistika müasir dünyada sadəcə rəqəmlərin toplanması deyil, həm də 

cəmiyyətin real mənzərəsini əks etdirən güzgü rolunu oynayır. O, daha sonra bu 

əlamətdar gün münasibətilə tədbir iştirakçılarını təbrik etdi. 

Daha sonra digər tədbir iştirakçıları Ümumdünya statistika günü ilə bağlı öz 

fikirlərini səsləndirdilər. 

Tədbirin sonunda Ümumdünya statistika günü ilə bağlı Azərbaycan 

Respublikasının Dövlət Statistika Komitəsi tərəfindən yuxarı sinif şagirdləri və ali məktəb 

tələbələri arasında təşkil olunmuş statistik olimpiadada Ağdaş rayonu üzrə birinci yer 

tutmuş M,Şeyxzadə adına İnternat tipli Texniki, Humanitar və Təbiət fənləri təmayüllü 

gimnaziyanın 11-ci sinif şagirdi Aliyə Bəkirli təbrik edilmiş və ona hədiyyə təqdim 

edilmişdir. 

Ümumdünya statistika günü ilə əlaqədar həmçinin 06 oktyabr 2025-ci tarixində 

Ağdaş Rayon İcra Hakimiyyətinin təşəbbüsü ilə Ağdaş Rayon İcra Hakimiyyətinin inzibati 

binasında da Ağdaş Rayon Statistika İdarəsinin, Ağdaş Rayon İcra Hakimiyyətinin 

rəsmilərinin və inzibati ərazi dairəsi üzrə nümayəndəliklərin əməkdaşlarının  iştirakı ilə də 

tədbir keçirilmişdir. Tədbirdə Rayon İcra hakimiyyəti tərəfindən Ağdaş Rayon Statistika 

İdarəsinin əməkdaşları Ümumdünya statistika günü münasibətilə təbrik edilmişdir. 

 



 

 

 

 

 

 

 

 

  

 

 



 

 

 

 

 



 


